
Acapulco - muturrak ondoan 

Mexiko (1) Acapulcoð Guerrero estatuan kokaturik. Mexiko hiriburutik bost ordura. 640.000 bizilagun. Lau milioi bisitari urtean. Kilometro askoko hondartzak. 'Glamour'-a. Ospetsuak... Hori dena eta gehiago da Acapulco 

Juan luis Mugertza 

Al Antiguo Acapulco qué cuesta el taxi?». «Cincuenta pesos (bostehun pezeta) no más». «Al Hotel Asturias, por favor». Autobus geltokitik hotelerako tartean taxilariarekin mintzatzeko aukeraz baliatu eta segituan jabetu naiz postaletatik haratago bestelako Acapulco bat ezagutzeko aukera izango dudala. Lekurik ziurrenak badia ingurukoak eta Zocaloa omen dira, hortik kanpo eremu gorria. Halarik ere, ez dago jakiterik, orain egun gutxi droga trafikatzaileen arteko tiroketa batean bi pertsona akabatu zituzten hiriaren erdian. Guerrero estatuan aurten 250 pertsona hil dituzte. Tartean polizia batzuk burua moztuta. Azkena Juan Jose Nogueda Ruiz PRI alderdiaren diputatu ohia. Horren karian taxilariari zer-nolako drogak kontsumitzen diren galdetzean aritu baten aurrean nagoela ohartu naiz. «Todas, pero últimamente mucho 'crack'. Aquí le decimos 'piedra en polvo'». Hori esan ostean berak ez duela behin ere probatu esan dit, badaezpada. Sasoi batean, Kolonbiatik Amerikako Estatu Batuetara bidalitako droga Karibetik eramaten zuten. Orain, bertan kontsumitzen dute. Taxilariarekin izandako elkarrizketa oraindik buruan, hoteleko morroiak ea nongoa naizen galdetu dit. «Ayer mismo estuvieron aquí unos vascos cantando 'Asturias patria querida'». 

HISTORIA PIXKA BAT. Acapulco hiriaren eraikuntza nahuas izeneko indiarrek egin zuten 3000. urte inguruan Kristo aurretik, aztekak etorri baino lehenago. Acapulco hitzak, nahuatl hizkuntzan, Kanabera handietako lekua esan nahi du. Hernan Cortesek konkistatua izan zen 1521ean, azteka inperioak nagusitasuna galdu zuenean. Espainiarrek berehala eraiki zituzten kai bat eta ontzitegi batzuk, eta 1523an, Hernan Cortesek, Juan Rodriguez Villafuertek eta Juan de Sala merkatariak bat egin zuten lurreko komertzioak zabaltzeko. Merkataritza kudeaketarik garrantzitsuena izan zen Mexikoko hiriburuaren eta Ozeano Barearen artean. Acapulcoko portuak lortu zuen -munduan bakarra- Txina eta Filipinetatik zetozen ontziak porturatzea. Hurrengo laurehun urteetan hiriak garrantzi handia hartu zuen, nazioarteko salerosketak zirela kausa. Eta XVII. mendean Asiarekiko salerosketak areagotu egin ziren eta holandar eta ingeles piratak ugaldu egin ziren Ozeano Barean eta Mexikoko eta Kaliforniako kostetan. Ordukoa zen sir Francis Drake pirata ospetsua. Piratei aurre egiteko Acapulcoko badia parean San Diego izeneko gotorlekua eraiki zuten. XVIII. mendearen bukaeran Espainiak onartu zien merkataritza askea amerikar koloniei eta orduan bukatu zen ontzien monopolioa eta merkataritza bidea Manilaren eta Acapulcoren artean. Mexikok bere burujabetasuna lortu zuenean Espainiarekiko harreman guztiak apurtu zituen eta Acapulco indarra galdu eta baztertuta gelditu zen. 1927an, Mexiko hiriburutik Acapulcora (400 kilometro) egindako errepide berriak, aireportuak eta Hollywoodeko zinemagile ospetsuek errodatutako filmek ahalbidetu zituzten atzerritarren etengabeko joan-etorriak eta horrek egin du Acapulco horren ospetsua izatea. 

ACAPULCO: HIRI BEREAN BI MUNDU. Acapulcon distantziak oso handiak dira oinez egiteko, eta beroa itzela, bereziki ekainaz geroztik iraila tartean. Horregatik, komeni da noiz edo noiz udatiarrentzat egindako txangoren batean joatea norberak bere kabuz ikus ez zezakeena begiesteko. Leihatilaren ondoan eseri eta tranbiako gidaren erretolika entzunez joan gara etxeorratz osatutako luxuzko hotelak, hondartzak, txaletak eta egunez lo eta gauez bizi izateko aukera ematen duten diskotekak ikusmiratu bitartean. Acapulcoko badiak (Santa Luzia ere deitua) hamaika kilometroko itsasaldea du eta hiru gune turistikotan dago banaturik: antzinako Acapulco (bere sasoian sustatzaileek Acapulco Tradizionala esaten zioten eta orain Acapulco Nautikoa), merkeena da eta alde zaharrean dago; Acapulco Dorado, hor logelak zazpiehun eta bi mila peso bitartean balio du; eta Acapulco Diamante, hiriaren hego-ekialdean, hamazortzi kilometrora. Bertan aberatsak bizi dira. Eta bertan ikusi ditugu begiratoki batetik, besteak beste, Enrique Iglesias, Arnold Schwarzenegger eta Silvester Stalloneren txaletak. Luis Miguelek ere badu bere etxetxoa eta Elizabeth Taylor urtero etortzen da Acapulcora bere urteurrena ospatzera. Paparazzi-ak direla eta, ospetsu asko lekuz aldatu dira eta La Cima izeneko erresidentzia batean bizi dira gehienak ezkutuan. 

Aberatsen mundua irudikatzeko aukera alde batera utzi eta bertako errealitatea ezagutzeko asmotan, kalean gora eta behera ibili naiz, eta Rafaela Blanco ezagutzeko parada izan dut. Rafaela izatez Tres Palosekoa da, baina egunero etortzen da Acapulcora, bertan txikleak eta gozokiak saltzen baitizkie semaforoa gorri dagoenean bere parean suertatzen diren gidariei. Kutxako hiru peso irabazten ditu, eta egunean, ehun bat peso. Lau seme-alaba ditu eta egunen batean zer edo zer ikastea du amets. Rafaelak bizkarrezurra deformatuta dauka jaio zenetik. Mexikon ez dago doaneko gizarte asegururik eta norberak ordaindu behar izaten du. Ebakuntzak hogeita hamar mila peso balio du, baina berak ezin du ordaindu, populazioaren gehienek bezala. Sei neba-arreba ziren, baina aurten, droga trafikoa zela eta bere neba bat akabatu egin zuten. Berak ez zuen trafikatu nahi, baina Lor Pelones izeneko sikarioek ez zioten barkatu. 

HONDARTZAK ETA UR-KIROLAK. Acapulco, neurri handi batean, hondartzek egin dute ezagun, haien ondar zuriaz eta palmondoz hornituta. Batzuk igerian egiteko aproposak, beste batzuk surf egiten aritzeko eta guztiak urte osoko eguraldi ederraz gozatzeko. Hondartzarik ezagunenak Hornos, Hornitos, Condesa eta Icacos dira, eta Zocalo eta badiaren inguruan daude. Hotel-orratzen barrutia Hornitos hondartzan hasi, Papagaio parketik gertu, eta ekialderantz zabaltzen da. Caleta eta Caletilla oso hondartza txikiak dira eta bata bestearen ondoan daude. Oso egokiak dira umeekin joateko, itsasoa bare egoten baita. Hango akuarioan itsas-otsoak, krokodiloak, dortokak eta pirañak ikus daitezke. Urpean ibiltzeko jendea Roqueta irlara joaten da. Hara joaten diren ontziak Caleta hondartzan hartzen dira. Itsasoko fauna ikusteko gogoa izanez gero, badago itsasontzi bat behealdea beirazkoa duena; hark egiten duen ibilbidea luzeagoa da eta Urpeko Kaperatik pasatzen da. Bertan Guadalupeko Ama Birjinari egindako harri-irudia ikusten da. Ikusgaitasuna uraren araberakoa izan ohi da, baina egindakoek diote merezi duela. Joan-etorriak bost dolar balio du eta txangoa ordubetekoa izaten da. 

